
Nafarroako Museoan Ciga margolariaren “Erruletako konbinazioa” lana jarriko dute ikusgai, artistaren heriotzaren berrogeita hamargarren urteurrenean 
Erakusketa horrekin emango diete hasiera Kultura eta Turismo departamentuak urteurrena oroitzeko proposatutako jarduerei
2010eko urtarrilak 12, asteartea.  Bihar, asteazkena, urtarrilak 13, berrogeita hamar urte izango dira Javier Ciga margolari nafarra hil zela. Urteurren hori oroitzeko eta artistaren lana ezagutzera emateko, Kultura eta Turismo departamentuak hainbat jarduera antolatu ditu. Hala, Nafarroako Museoan hilero haren obra bat jarriko dute ikusgai, Baztango Museo Etnografikoan (Elizondon) erakusketa bat egingo dute, artistaren inguruko hitzaldi ziklo bat egingo dute eta haren obra guztiak digitalizatuko dituzte, besteak beste. 


Hori esan du gaur goizean, prentsaurrekoan, Kultura eta Turismo kontseilariak, Juan Ramon Corpas Mauleonek. Prentsaurrekoan izan dira, baita ere, Kultura zuzendari nagusia, Pedro Luis Lozano Uriz, eta Ciga Fundazioko idazkaria, Pello Fernandez Oyaregui.

Dagoeneko jarri dute martxan “Hileko obra” erakusketa. Izan ere, aurten, margolari iruindarraren obra nabarmen bat jarriko dute ikusgai, hilero. Obra guztiek artistaren biografiari buruzko testu bat izango dute osagarri. Lan horiek Museoko hirugarren solairuan jarriko dituzte, 3.8 gelan; gela hori Cigarena da eta normalean bederatzi koadro egoten dira. Urtarrilerako “Erruletako konbinazioa” lana aukeratu dute (olioa mihisean, 100x184,5 cm).

Esan bezala, Ciga Fundazioak, Baztango Udalarekin eta Nafarroako Gobernuarekin elkarlanean, margolariaren zenbait lan jarriko ditu ikusgai Elizondon, Baztango Museo Etnografikoan. 

Aurten, gainera, Nafarroako Museoan dauden Cigaren obra guztien eta Ciga Fundazioaren funts osoaren argazki digitalak egingo dituzte; lan horien kopiak Nafarroako Museoaren Artista Nafarren Dokumentu Funtsean jasoko dituzte. 

 

Departamentuak, gainera, artistari eta haren lan, eragin eta garai artistikoari buruzko hitzaldi ziklo bat antolatu du udaberrirako; hitzaldiak Nafarroako Museoan emango dituzte. 
Biografia

Javier Ciga Echandi (1877-1960) Irulean jaio zen. Hala ere, Baztango bailararekin lotura handia izan zuen, familia hangoa zuelako, eta lotura hori argi eta garbi ikusten da haren artelanetan. Cigaren margolanek erromantizismoa eta errealismoa dituzte oinarri. Erromantizismotik lurraganako eta jendeaganako maitasuna hartu zuen; eta errealismotik errealitatea ezin hobeto adierazteko obsesioa, akademizismoaz gaindikoa. 

Parisen, inpresionismoko eta postinpresionismoko erabilera eta teknika berriak baliatzen hasi zen, nahiz eta beti izan zuen gogoan perfekzio errealistaren ideal estetikoa.

Margolanen edukiari dagokionez, Cigak hainbat gai landu zituen: erretratuak, etnografia, kostunbrismoa, paisaiak, natura hilak, animaliak, historia, kondairak, erlijioa, biluziak, konposizio alegorikoak eta sinbolikoak, e.a. Halaber, teknika ugari erabili zituen, baina, batik bat olioa, marrazketa (arkatzarekin, ikatz ziriarekin eta urkoloreekin), akuarela eta kartela.

Ibilbide profesionalari dagokionez, lehenbiziko etapan (1892-1908) arte arloko prestakuntza jaso zuen Iruñeko Arte eta Lanbide Eskolan; han, Carceller, Zubiri eta Garcia Asartarekin jarri zen harremanetan. Gero, Madrilera joan zen (1909-1911) eta Europara bidaiatu zuen (1911-1912), Urdampilletatar senideak mezenas gisa zituela. San Fernando Akademian sartu zen eta irakasle titulua lortu zuen.

 Cigaren garai emankorrena Parisekoa da (1912-1914), obra asko eta oso onak egin baitzituen. Alde horretatik, 1914ko Udaberriko Erakusketan parte hartu zuen, “Elizondoko azoka” obrarekin, eta, ondorioz, Parisko Erakusketa Handiko kide izendatu zuten. Lehen Mundu Gerra piztu zenean eta zeuzkan mezenasek lur jo zutenean, Iruñera bueltatu behar izan zuen. Iruñean beste etapa emankor bati eman zion hasiera.

Helduaroan (1915-1936) Baztango ohiturak eta oinarriak irudikatu zituen margolanetan. Etapa horretan hainbat genero landu zituen, baina, batez ere erretratua; izan ere, Nafarroako burgesiaren erretratugile ofizial bihurtu zen.

Azkeneko etapan (1939-1960) Cigak irakasten jarraitu zuen haren izena daukan akademian, Pariseko akademien antzera.  Hurrengo belaunaldiko ia margolari garrantzitsu gehienak Cigaren jarraitzaileak izan ziren.  

Ciga 1960ko urtarrilaren 13an hil zen, Iruñean.

